
ecoloxismo

Lucía A. Anido*

ADEGA no Climate Social Camp de Turín

O motivo do convite foi a repercusión que tivo a mobili-
zación do Día do Medio Ambiente convocada pola coor-
dinadora Eólica Así Non, da que ADEGA forma parte acti-
va e que percorreu as rúas de Compostela baixo o lema 
“Temos Alternativa. Enerxía Xusta e sustentábel, enerxía 
por e para o pobo”, o 5 de xuño de 2022.

Unha mensaxe a través do Facebook foi o punto de par-
tida da nosa viaxe. Ecología Política de Palermo◀ presen-
tábase como un colectivo ecoloxista que forma parte da 
rede Ecoloxía Política e do movemento independentista 
de Sicilia, e convidaba a ADEGA a participar no Clima-
te Social Camp de Turín, un encontro internacional coa 
participación de multitude de colectivos e activistas para 
crear un espazo común na loita pola xustiza social cli-
mática.

Na entrada do parque, un letreiro dábanos a benvida 
ao Climate Social Camp. Un gran espazo aberto con zona 
de acampada, con tres grandes carpas, unha delas para 
a cantina, e as mesas de convivo e traballo, outra carpa 
de circo para os eventos centrais de cada día, e outra 
algo máis pequena e afastada para outras conferen-
cias. Na tarde na que chegamos había convocada unha 
asemblea xeral para explicar as actividades, e algunhas 
propostas de acción directa que se desenvolverían nos 
seguintes días.

A xuventude de diferentes partes do mundo reuniuse 
neste gran encontro no que se falou de enerxía, agro-
ecoloxía, auga, migracións, transfeminismo, antiespe-
cismo... multitude de conferencias, coloquios e obra-
doiros que simultaneamente distribuían os milleiros de 
persoas segundo os seus intereses. Un grande traballo 

voluntario organizativo, como o das tradutoras que per-
mitían o entendemento en diferentes idiomas.

A nosa participación transcorreu en dúas xornadas, a 
primeira foi no coloquio Economía verde e novos extrac-
tivismos: Prácticas de oposición á transición do capital 
(Workshop Green economy and new extractivism: practices 
of opposition to the transition of capital) organizado por 
Ecología Política de Palermo, no que ademais do colecti-
vo siciliano e de nós, participou a Juventud Activa Saha-
raui◀. Os temas de partida eran:

• Que é o Greenwashing?
• Cal é a actual situación sobre enerxía, combustíbeis fó-

siles e enerxía renovábeis?
• Cal é a situación no noso país coa transición enerxética?
• Que é o colonialismo e extractivismo?
• Que loitas se están levando a cabo en torno á enerxía 

no noso país?
• É posíbel unha transición enerxética xusta nun sistema 

capitalista?

Como exemplo de Greenwashing, expuxemos o grave 
impacto que xera no noso País a produción de celulosa 
a partir do eucalipto, e como as leis permiten as repo-
boacións masivas de eucalipto, ademais de en solos fo-
restais, en zonas agrícolas e espazos protexidos. Unha 
situación que pode ser aínda peor coa fábrica que se 
pretende implantar na Ulloa de fabricación de fibras 
téxtiles a partir de eucalipto, e que se vende como sus-
tentábel.  

En canto á situación enerxética fixemos unha revisión 
dos sistemas de produción de enerxía na Galiza e dos 

No mes de xullo de 2022, ADEGA foi convidada a participar no Climate Social Camp◀ polo colectivo Ecología Política 
de Palermo. O festival, promovido por Fridays For Future Turín, foi o punto de encontro de multitude de organiza-
cións e persoas de todas as partes do mundo, e permitiu compartir experiencias en loitas e unha gran cantidade 
de información.

https://www.facebook.com/ecologiapoliticapalermo#_blank

https://juventudactivafree.wixsite.com/juventudactivasahara
https://www.climatesocialcamp.com/#_blank

seus impactos: as centrais térmicas e a queima de com-
bustíbeis fósiles e residuos para a produción de enerxía, 
as centrais hidroeléctricas que valan os nosos ríos, ou os 
eólicos que asoballan cumios de montañas, vales, costas 
e espazos protexidos como a Serra do Xistral.

Puxemos a situación eólica na Galiza como exemplo de 
colonialismo enerxético, o territorio totalmente dividido 
e ocupado por areas de desenvolvemento eólico, gran-
des macroeólicos e longas liñas de alta tensión que le-
van a enerxía eléctrica ata seu punto de consumo, moi 
lonxe de nós, pese a todas as perdas que isto supón e os 
graves impactos que xera.   

Falamos das consecuencias da importación de fuel, bu-
ques que percorren as nosas costas cheos de combustí-
bel, con risco de rematar nunha gran marea negra como 
foi a do Prestige hai vinte anos, nunha grande catástrofe 
ambiental.

Lonxe do que está acontecendo, e en contradición co 
sistema capitalista actual, se o obxectivo da transición 
ecolóxica é a neutralidade de emisións, para que haxa 
unha transición ecolóxica xusta, esta tería que basearse 
nas economías locais, traballar no común e aprender a 
vivir con menos.

Cada un dos colectivos explicamos a problemática de 
cada rexión, como o capital controla as decisións políticas 
en detrimento da poboación, e como as enerxías renová-
beis van ocupando o terreo e desprazando as poboacións 
rurais. O colectivo saharauí deu conta da gravidade da si-
tuación apátrida e como a través das enerxías renovábeis 
Marrocos continúa usurpando o seu territorio.  

Ao seguinte día tivo lugar a actividade central, Enerxía: 
Extracción, desigualdade e novos paradigmas, comparti-

Participación de Lucía A. Anido e Roi Cuba no Workshop Green economy and new extractivism: practices of opposition to the 
transition of capital · Bibiana Lorenzo Castiñeiras

Gran marcha en bicicleta ata Turín á beira do río Po · Bibia-
na Lorenzo Castiñeiras

mos a quenda de palabra cos colectivos ReCommon◀ de 
Italia, Alfons Perez de Rede para a soberanía enerxética◀ 
de Cataluña, Fossil Free Politics Campaign◀ de Bélxica, Pa-
tience Nabukalu de Uganda, pobo Saharauí, Sofia Pache-
co de Onergia◀ de México, Leonardo Setti de Italia, Som 
Energia de Cataluña, e o Comitato No Eni Gela de Italia.

Unha grande mesa na que cada colectivo dispuxo de 
dez minutos para explicar o seu traballo e a situación 
no territorio. O Sur Global, os grandes canos de gas que 
cruzan os territorios, o traballo das cooperativas ener-
xéticas ou, xa a nivel local, a problemática dos sistemas 
de calefacción de Turín foron algúns dos temas tratados.

Sofía Pacheco expuxo a situación do pobo mexicano e 
como puideron a través dunha cooperativa enerxética 
instalar paneis fotovoltaicos e realizar proxectos de edu-
cación popular. A autoxestión e cooperación da socieda-
de, fronte ao modelo enerxético capitalista, colonialista 
e patriarcal.

Pola nosa parte, explicamos a situación actual do des-
envolvemento eólico na Galiza apoiado nun plan eólico 
obsoleto, con restricións á implantación de renovábeis 
en Rede Natura cando a superficie protexida é das máis 
baixas do Estado, e parte da superficie protexida xa está 
ocupada por centrais eólicas. Un modelo no que, ade-
mais, a participación cidadá se limita á presentación de 
alegacións durante 30 días, o que redunda na indefen-
sión das propietarias fronte á expropiación. Un desen-
volvemento eólico que pretende ser a transición á fontes 
renovábeis modificando tan só a tecnoloxía empregada, 
para dar resposta ao consumo baseado no continuo cre-
cemento, e que non é nin sustentábel ambientalmente 
nin xusto socialmente.

Ante esta situación, deuse unha gran resposta social, 
aglutinada na Coordinadora Eólica Así Non, que convo-
cou as grandes mobilizacións do Día do Medio Ambien-
te, e no Día das Montañas, con máis de 200 colectivos 
implicados de diferentes lugares e con sensibilidades 
moi diferentes. Salvemos o Iribio foi o punto de partida 
nunha loita que aínda continúa, xermolo do que agora 

é a Coordinadora. Tamén falamos do crowfounding polo 
Fondo pola Defensa xurídica da Cordilleira Cantábrica 
co que se pretende facer fronte nos tribunais a aqueles 
proxectos que poidan sentar xurisprudencia.

Foron catro días moi intensos e que resultaron ser unha 
grande experiencia. O último día participamos nunha 
gran marcha ata Turín con bicicletas, tambores e unha 
multitude de persoas percorrendo o paseo da beira do 
río Po.

Nestes días tivemos a oportunidade de coñecer colec-
tivos e persoas que dende outras realidades están na 
mesma loita ca nós, na defensa do territorio fronte ao 
continuo ataque de proxectos extractivistas e coloniais 
promovidos polo interese económico e privado en co-
nivencia coas administracións públicas. Permitiunos ter 
unha perspectiva máis global, e ser conscientes da im-
portancia de propiciar espazos de debate para poder 
crear o cambio, xa que como alguén dixo nalgunha das 
sesións, “o cambio debe asentarse na solidariedade, nas 
xustizas social e ambiental e no dereito á felicidade”.

Como reflexión final, á nosa chegada, a rexión do Pie-
monte levaba 6 meses de seca, o que provoca restricións 
de auga nalgunhas poboacións, mentres industrias 
como Coca Cola continúan extraendo inxentes cantida-
des de auga do río Po e os seus afluentes. Ademais do 
uso directo da auga, a seca provocou o derretemento da 
neve nos Alpes, que derivou hai un mes no desprende-
mento dun glaciar, o que causou a morte de 10 persoas.

O campamento coincidiu coa chegada das ansiadas choi-
vas, pero que se deron en forma de fortes tormentas. A 
menos de 100 kms de Torino, na rexión de Lombardía, 
houbo inundacións e caeu sarabia de ata 7 cm, o que 
causou graves danos materiais e sobre os cultivos. Este 
é o escenario climático ao que nos imos enfrontar no 
sur de Europa nas próximas décadas. Cada acción que 
podamos facer para mitigar o cambio climático pode ser 
fundamental para deter algunha catástrofe.

*Vogal de ADEGA

